’
e
i
b
1
.t

de Fonkelweier

F EﬁS 11 /wer d’Recht op eng
0 : A N

; propper d sé .;‘-,t.:-':.#,.,.:
.&-, y ‘ -‘-’}.#" ‘:4}3'?1!&‘4;- , "
'

=l - d’f a“ﬂ‘
& LT
Ty P :|_," v

’I







Den Arthur an

de Fonkelweier

Eng Geschicht iwwer d’Recht op eng propper a sécher Emwelt

<

LE GOUVERNEMENT

DU GRAND-DUCHE DE LUXEMBOURG
Ministére de I'Education nationale,

de I'Enfance et de la Jeunesse






Kennt dir den Arthur?

Nee? Da musst dir heen onbedéngt kenne léieren.
Den Arthur ass eng Eil. Mee stopp! Heen ass alles
anescht ewéi eng hondsgeweinlech Béscheil.

Weésst der,
heen ass deen iwwercoolste Kdrelchen,
deen ee sech virstelle kann.

Vu moies bis owes ass heen esou gutt gelaunt a voller
Energie, datt hee jidderee mat sengem Liblingshobby,
Sangen an Danzen, matrappt. Da gett zesumme
gefeiert, bis d’Sonn op- an nees énnergeet.

Virun allem am Summer ass am Bésch eng richteg
lass. Do gétt sech amuséiert an d’Liewen a vollen
Zich genoss.






Eng Piscine gétt et beim Arthur am Bésch zwar net,
awer e wonnerbaren, risege Weier, an deem ee
fantastesch schwammen a sech beim waarme
Wieder erfrésche kann.




Kee Wonner also, datt den Arthur a seng Frénn viilll,

Genee esou war et och dése Summer, wou et, wann
der iech gutt erénnert, richteg waarm war ...

Mat grousse Sonnenhitt, Sonnebréller, Sonnecréme,
de passende Buedsaachen a Schwammreefer hunn
eis Kolleege sech vun Dag zu Dag nees bei hirem
Pull installéiert. D’Patte relax am Waasser, hunn se
entspaant an den Himmel gekuckt, d’Pdiperleke
gezielt a se sinn op engem selwer zesumme-
gezammerte Boot iwwert de Weier geruddert.




Wann d’Hétzt net méi auszehale war, hu se sech
gezappt, oder se sinn e puer Langten am kille
Waasser geschwommen.

Ween net ze driibseg war, huet op dem Arthur seng
Lidder gedanzt, Waasserball gespillt a sech verréckt
Geschichten ausgeduecht. Et gouf gechillt, gespaasst,
gerolzt a genaschelt: Kraiderzaloten, Uebstcocktailen,
safteg Béschbiereglacen, e Fest war dat.

Eng Zait, déi fir émmer hatt kénnen
esou weidergoen. Nujee, esou war et
leider net.

De Summer war fir den Arthur a seng Fréenn ndmlech
op eemol, vun engem Dag op deen aneren, ganz
anescht, wei jidderee sech dat virgestallt hat.

Metten an enger ganz normaler Nuecht huet den
Arthur weéi all Owend senge Kolleegen e lescht
Schloflidd gesongen. Mee dunn, mat engem Coup,
gouf d’Lidd vun engem haarde Kreesch énnerbrach.

»Héllef, Héllef! Meng Fiederen!
All meng Fiedere si fort!*






An tatsachlech: De Villche Fredo, deen dat
allerschéinst, wonnerbaarst giel-blo-waisst Designer-
Plommekleed hat, huet elo ausgesinn ewei ee
plakege Minipoulet. Ganz verschotert a verzweiwelt
huet hie sech hannert engem grousse Blat verstoppt.

»Meng schéi Plémmercher®, huet de
Fredo esou haart gejaut a gekrasch,
datt et jidderengem am Héerz
wéigedoen huet.

0 0

Den Arthur hat grad seng Flilleken ausgebreet, fir vu
sengem Bam erof bei sdin aarme Kolleeg ze fléien,
du gouf et him eenzock dronken. Hien huet Stéch

a senge kriddelegen Ae gespuert ... Well virun him,
méi hell an esou bont ewéi e Freedefeier, hu grell
Liichtpicke gedanzt.

»Eng Diskobull mat Picken? Ha!!! Dreemen ech!?*“ \Wat
den Arthur am nachsten Ablack héieren huet, huet
him d’Sprooch verschloen.



»Erschreck net!, sot eng Stéemm.

,Ech sinn et dach just: den Igel Misch. Keng Anung,
firwat ech sou liichten. Et nervt mega krass ..“ An esou
ass et weidergaangen.

D’Kaweechelche Jacqueline ass
— struppeg eweéi e wellt Schof — mat Gejaiz
vum Bam geplompst, de Paiperlek Lisi
ass just nach am Zickzack geflunn
an huet genéitst, ouni opzehalen,
d’WEéllschwain hate blo Zongen aus
der Schnuff hanken, an d’Frasche
Carlos a Kiki hunn, amplaz ze quaken,
just nach gequadkt. D’Maus Ginette hat
op eemol duebel esou grouss Oueren an
eng Nues esou déck weéi eng knallronn Kugel.
De Wuerm Nello war mof getéppelt a sdi ganze
Kierper geradderegt.

An den Arthur?

Him war et nach @mmer e bésse schwindeleg. An op
eemol huet sai Schniewel esou schrecklech gebass,
datt hie gequiitscht huet, wéi wann een en an den
Henner gepétzt hatt.






Genee an deem Moment
ass de Bello Libello,
déi kleng Libell, weéi e
Feierblétz ganz opgereegt
op den Arthur zougeditzt.

.De Weier!“ Heen huet well mat
senge Flilleke gefladdert.

,De Weier liicht, glitzert a
fonkelt wéi de Mound, d’Sonn an
d’Stdaren zesummen!*

Hee war ganz ausser Otem. ,Ech hat am Ufank
geduecht, et war e Schatz .. meeelo ...elo .. kuck ..*

Heen huet op seng Flilleke gewisen. ,Eppes ass
komesch! Ech kann net méi richteg fléien ... Meng
Flilleke pechen esou komesch zesummen ... an ... ech
liichten!”

Dem Bello Libello seng Flilleken hunn tatsachlech an
der Daischtert grellgiel geglénnert.

»~An dobadi kann ech giel net ausstoen! Lo mengt
jiddereen, ech war eng pickeg Harespel®, huet hie
sech opgereegt.



~at soll ech da soen?”, huet e pinke Fleck aus der
Loft zeréckgemault. ,Kuck mech dach emol un! Ech
gesinn aus, wéi eng crazy Fuesméck amplaz vun
enger schicker Harespel! D’'Beien hu mech schonn op
hire B-insta an op Bee-Tok gesat!”

.Bass du dat, Gigi? Uff, wéinstens sinn ech net déi
eenzeg Partyluucht hei“, huet de Misch sech gefreet.

D’Harespel Gigi huet vu Roserei gebrummt an ee
Looping nom anere geschloen, bis si ausser Otem op
enger waisser Bléi gelant ass. Si huet hir Beenercher
um Aascht ofgeweéscht.

,Irk, alles kribbelt vun deem Déngen®, huet —

si geknoutert. ,Dobdi wollt ech just eng 7 /
kleng Schlupp Waasser aus dem Weier
huelen, well ech esou duuschtereg war.
An elo hunn ech dat dovun ..*

Sihuet wéll mat hire Fuler gestikuléiert, déi (EE»//\\

vu Sekonn zu Sekonn méi pink gi sinn.

»Et ass bal, wéi wann
e komeschen Zauberer
sdin Zauberstaf an de
Weier gehadit héatt,ane
krassen Zauber mat eis

geschitt war.”



¥/ Den Arthur huet sech u sengem kribbelege Schniewel
’gekraazt. Hien huet iwwerluecht an iwwerluecht.

Dunn huet e mam Kapp geweénkt, ass eenzock zeréck
op sdi Bam geflunn an huet no senger Trillerpaif
gegraff, fir se all erbaizeruffen.




A jiddereen huet
nogelauschtert, wéi
den Arthur du voller
Begeeschterung vu

sengem Plang
erzielt huet.




~Vat emmer an de Séi gefall ass an eis komesch
mécht, muss do erém eraus. Mee fir déischt ... “Den
Arthur huet seng Flilleken no uewe gestréeckt.

,»Fir d’éischt musse mer erausfannen,
weéi dee Glitziglénnerblinksikrazdéngen
iwwerhaapt dohi komm ass.

Frénn, dir sidd elo alleguer Deel vun
eiser Missioun Fonkelweler.

Vive de Weier-
Spezialkommando.

Eischt Etapp: Beobachten.



»0Oo00 genial,
ech wollt schonn émmer bei d’Police!*,

rifft den Igel Misch, an ob der et gleeft oder net, seng
Picken hu routblo geliicht.

.Mega!“, huet d’'Harespel Gigi geruff. ,Ech maache
mam Libello a mam Lisi een Helikopterteam. Vun
uewen hu mir alles am Bléck!*

,Och um Buedem ka vill geschéien: Mir sinn
d’Heckenteam!“, hu sech d‘Wellschwain gefreet.

~-Wadssertaam quadaadk!®, hunn déi zwee couragéiert
Frasche Kiki a Carlos geruff. ,Mdr schwamman am
Baat.”

,Juhuu, ech sinn de Spiderman!“, huet d’Kaweechelche
Jacqueline gejaut.

»An ech sinn am Team, dat grad Héllef brauch®, huet
den Arthur gemengt. Deen Eenzegen, deen ndischt
sot, war de plakege Fredo. Hien huet sech net nemme
schrecklech geschummt, mee et war him och nach
fuerchtbar kal. Séier huet den Arthur him e puer vu
senge Fiedere ginn.

,Mir fannen och eng Aufgab fir dech®, huet den Arthur
him versprach.



Nach an der selwechter Nuecht hu sech d’Déieren
nieft, iwwert, ém an op dem Weier installéiert.

Si hu gelauert,
gewaart a gekuckt,
bis hinnen d’Ae moies zougefall sinn.

Esou ass et stonnen- an deeglaang weidergaangen,
ouni datt eppes geschitt wier, dat d’Weierratsel
geléist hatt.

D’Déieren hu Flaschen um Buedem a Plastiks-
déppercher an den Hecke fonnt. Tuten a Becheren.
Esouguer e klenge Radio, en alen Telefon an eng futtis
Popp hat ee leie gelooss. Un de Schierbelen huet mei
wei eemol ee sech un de Patte verletzt.

»Mengs du, déi hunn dee Blénkdéngens an de Séi
geschott?“, huet d’Lisi den Arthur gefrot. Hien huet de
Kapp gereselt.

,Nee. Déi do loosse leider scho sait
Joren eémmer vill leien.

Dat huet mech rosen an traureg gemaach. Ech hunn
dacks haart gepaff, fir datt se raumen. Da sinn se
einfach fortgelaf. Ouni hir Saachen. Mee do waren
nach ni Fonkelsaache weéi déi am Weier dobai.

Dat hei muss eppes aneres sinn.” Op engem weidere
sonnege Summerdag sollt sech erausstellen, datt den
Arthur Recht hat.

Aus senger Loftpositioun huet d’Lisi d’Meedche scho
vu Waditem komme gesinn. Hatt hat eng laang Trétz a
senge rouden Hoer, e bloe Blummerack un an e risegt
Netz am Grapp. Mat séiere Schrétt ass d’Meedchen
a Richtung Séi marschéiert. E béssen nervos huet
hatt no lénks an no riets gekuckt, eiert et sech no vir
gebéckt huet, fir d’Netz an d'Waasser andauchen

ze loossen.



zimmlech opgereegt mam Netz am Weier ronderém-
gefuchtelt huet, bal esou eweéi een an enger Zopp
réiert. Frou huet hatt dobadi net ausgesinn.







Am Géigendeel: Op eemol huet dMeedchen
ugefaangen, rose mat sech selwer ze schwatzen. Sai
Gesiicht ass ganz rout a seng Stémm haart ginn. Den
Arthur a seng Kolleegen hunn d’Ouere gespétzt.

,,O nee, o nee! Wéi soll ech déi dann
némmen erauskréien??!

Mir hu se vill ze wait an ze déif erageschoss! O jeee ...
Herno ass dee ganze Weier futti! Alles wéinst menger
dommer, bloder Iddi ..I"

Den Arthur a seng Kolleegen hu sech erféiert
ugekuckt. De Misch huet vun elauter Opreegung an
alle Faarwen ofwiesselend geliicht, an d’Lisi krut vu
Schreck en Neéitsufall an huet fénnef Saltoe geschloen.
Grad weéi den Arthur sai Krazschniewel wollt
opmaachen, huet et haart geplatscht.




E Jaizen. E Kreesch. An nach Geplantschs. Just
dem Meedche sdi Kapp a seng Arem, déi wéll ém
sech geruddert hunn, hunn nach aus dem Weier
erausgekuckt.

»Allez, mir mussen him héllefen!“, huet den Arthur
geruff.

»Mee hatt ass schold!* huet d’Jacqueline queesch
geadntwert.

»Fir d’éischt kénnt d’Rettung,
dann de Rescht!*,

huet den Arthur kommandéiert, a scho sinn
d’Kolleegen all zesumme bei de Weier gerannt an
hunn d’Meedche mat hire Schniewelen a Patten
aus dem Waasser geféscht. Hatt huet nawell
zimmlech quiitscheg weidergejaut.

Kee Wonner, wann ee fir d’éischt

an e Weier falt,an da
vun engem rosenen
Déierendetektivteam,
dat och nach
schwatze kann,
erausgezu gétt.







Elo sinn him nees Tréinen de Bak erofgelaf.

»Well et sou cool ausgesinn huet, huet
herno jidderee sdi Liichtebengelchen
eragehadait ...

Tja, an dunn hunn ech doheem um Internet gesinn,
datt déi Dénger géfteg sinn, a wollt se erausféschen.
Mee ech kréien dat aleng net hin.*




,+Weéinst dir sinn ech e Mini-Poulet!*
»An ech en Disko-Igel!*
»Ech e Wujelmonster!*
»Ech kann net méi fléien!*

»A wat maache mir elo!?7?¢

All hu se rosen duercherneegeruff a -gejaut. Bis den
Arthur nees a seng Trillerpaif gepaff huet. ,Basta! Et

ass héich Zdit, eise Weier nees propper ze maachen.
An dat geet just zesummen!”

sZesumme mat deem Knaschtmonster?“
,Hatt muss botzen! Hatt ass schold!*
»Ech hunn naischt domat ze dinn!“

»Stopp!*

Den Arthur hat a senger Nout zum Megafon gegraff ...



Jiddereen hditt elo kénne senger Wee goen. Fortlafen
a waarden, bis kee méi dovunner schwatzt. Maachen,
weéi wann ndischt war, a vergiessen.

Sihatte sech kennen en neie Weier sichen, an deem
et keng Liichtebengelcher géett. Oder waarden.

lergendwann hatten d’Liichtebengelcher net méi
geliicht. lergendwann war d’ Géft manner ginn.

Mee si si bliwwen.
A méi wéi dat.






D’Meedchen ass seng Frénn siche gaangen. Hatt
huet hinnen erzielt, wéi géfteg d’Liichtebengelcher
sinn. Datt se d'Waasser fir d’Déieren a fir d’Ménsche
schiedlech maachen. E puer hu gelaacht an de Geck
gemaach. E puer war et egal. Anerer waren erféiert a
besuergt a simat him zeréckkomm.

Den Arthur huet seng Fréenn d’Wolleker ugeruff an
huet hinne vum Misar am Weier erzielt. Si sinn direkt
ugereest, fir bei der Botzaktioun ze héllefen.

De Fredo an d’Frasche Kiki a Carlos hu sech aus
enger vergiessener Chips-Kescht en U-Boot gebaut,
fir d’Bengelcher opzespieren. Et goufen Netzer
zesummegestreckt, Schutzkostumer gebitzt a Fasser
opgestallt.

Et gouf getaucht, geflunn a gezunn,
bis no vill Ustrengung
dee leschte Liichtebengelchen
aus dem Waasser gezu war.

D’Pompjeeéen hu mat engem Spezialsauger gehollef.
Et gouf gefiltert an entgéft. All zesummen hu se
Botzalgen ugeplanzt.



Zum Schluss huet eng Weéssenschaftlerin vun der Uni
d’'Waasser getest an analyséiert. No e puer Deeg ass
d’Resultat komm:







All ware se midd.
Midd, awer glécklech, datt se et
zesumme gepackt haten.

Trotzdeem war jiddereen der Meenung, datt dat

nach net genuch war. Also treffe sech d’Kanner an
d’Déieren elo reegelméisseg, fir de Bésch ze botzen
an déi vergiesse Saachen ze raumen. Vu Keéier zu Kéier
kommen nei Kanner an esouguer Erwuessener mat. An
natierlech sinn och eis Wolleker emmer nees dobai.
Alleguer wensche se sech, datt se iergendwann net
méi sou vill schaffe mussen. Si wénsche sech, datt
jiddereen e bésse besser op d’Emwelt oppasst. Et ass
e grousse Wonsch, dee just funktionéiert, wa jidderee
mathélleft. Mee ndischt ass onméiglech ..

Ma, dir frot iech elo bestémmt, ob d’Déieren nees
gesond gi sinn. Et huet e bésse gedauert, bis den Igel
keen Disko-lgel méi war, d’Lisi an de Libello Bello nees
normal fléie konnten, d’Jacqueline net méi struppeg
an d’Harespel Gigi keng Fuesméck meéi waren. Enges
Daags konnten och d’Fraschen erem quaken, der
Maus Ginette hir Nues an hir Ouere si geschrumpft, an
dem Arthur sai Schniewel huet opgehale mat krazen.

Fir dat ze feieren, huet den Arthur en neie Song
komponéiert. £ Song iwwert d'Recht op eng gesond
Emwelt a proppert Waasser.






Dous, Flasch a Pabeier,
Muss dat alles an de Weier?
Plastik an Dreck am Béesch,
Ass dat gutt fir eis Fésch?

Mir hu just eng Welt
Méi wdert wéi all Geld
Ma weéi war et da mol

wa jiddreen zesummenhalt

Yo, geff dech drun a bleif um Ball
Trenn a recycléier dain Offall
Eisen Dreck, do sinn ech stuer

Huet am Bésch guer naischt verluer

Et ass eis net egal
Et ass nach genuch Zait
Main Dreck ass dain Dreck
An dain Dreck ass main

Mir setzen all an engem Boot
Mat Suerge si mer dacks geplot

Weéi geet et elo weider?

Et ass eis net egal.
Et ass nach net ze spéit.
Komm mir ginn eist Allerbescht
Mir setzen eis a fir eist Recht



Proppert \(}Iaasser,
propper Emwelt

Fir datt d’Welt net
an e Koup fait.



Dést Buch ass an Zesummenaarbecht mam Anja di
Bartolomeo, Giulia Helminger an der Klass vum Gilles
Groben a Philippe Kieffer vun der Useldenger Primarschoul
fir den internationale Kannerrechtsdag 2024 entstanen.

E grousse Merci soe mir dem Wiam, Milo, Lina, Laurent,
Maryam, Sebastian, Alessia, Daniel, Elias, Maya, Jaya,
Fabio, Mahé, Charel, Kristina, Chris, Eric, Elodie, Tiana an
Darija fir hir Iddien an hir Fantasie an der Entwécklung
vun der Geschicht.

Den Arthur ass eng liewensfrou Eil an ass alles anescht ewéi
hondsgeweéinlech. Vu moies bis owes ass hien esou gutt
gelaunt a voller Energie, datt hie jidderee matrappt. Och
dése Summer ass am Bésch engrichteg lass: zesumme géett
gefeiert, entspaant an am Weier geschwommen an et gi
Geschichten erzielt. Bis op eemol den Arthur a seng Frénn
op eng mysteriéis Aart krank ginn ...

D’Geschicht vum Arthur handelt vun de Risike vun der
Emweltverschmotzung a vun de Méiglechkeeten, sech fir
eng besser a méi gesond Emwelt anzesetzen an aus Dreck
eppes Sénnvolles ze maachen (,Upcycling®). Et geet an der
Geschicht ém Mutt, Fréndschaft, Respekt an dorems, wéi
ee fir sech, seng Frénn an d’Emwelt asteet.

Weéi den Arthur hues och du e Recht drop, an enger
gesonder a sécherer Welt grouss ze ginn a viru Krankheete
geschutzt ze ginn. A weéi den Arthur daerfs och du dech
staark maachen an dech fir deng Rechter an e gutt Liewen
asetzen. Doranner géss du énnerstétzt.

All Ménschen hu Rechter - och du!
Du hues souguer speziell Kannerrechter!



D’Kannerrechter ginn an der Kannerrechtskonventioun
vun der UNO definéiert. Bal all Land vun der Welt huet
versprach, dés Kannerrechter anzehalen. Och Létzebuerg!
Do geet et ém d’Recht op Schoul, Schutz, Frdizait, ém
d’Recht, seng Meenung ze soen an ém d’Recht op eng
propper a sécher Emwelt.

Fir deng Rechter kénnen ze
liewen, muss du se natierlech
fir d’éischt kennen. Kuck mol
mat dengen Elteren hei eran:

Létzebuerg huet en
Aktiounsplang mat iwwer
60 Aktiounen, mam Zil, deng
Rechter ze schiitzen:

Verschidde Kanner erliewen, datt hir Rechter net agehal
oder geschutzt ginn, oder sinn an enger Situatioun, wou
en aneren hinne well wéi doen. Wann s du oder een, deen
s du kenns, an esou enger Situatioun bass, da schwatz
onbedéngt mat enger Persoun, dar s du vertraus.

Du kanns och no Héllef froe bei de Servicer,
déi extra fir Kanner do sinn:

Kanner- a Jugendtelefon: www.kijt.lu / Tel.: 116 111
Ombudsman fir Kanner a Jugendlecher: www.okaju.lu / Tel.: 26 12 3124

Office national de I'enfance: www.officenationalenfance.lu / Tel.: 8002-9393

